
Ilinniartitaanermut inuussutissarsiutinillu siunnersuisarneq pillugu 

Inatsisartut inatsisaata allanngortinneqarnera pillugu Inatsisartut 

inatsisaannut siunnersuut. 

(Ilinniartitaanermut, Kultureqarnermut, Timersornermut 

Ilageeqarnermullu Naalakkersuisoq) 

Atuarfinni ilinniarfinnilu inuusuttunnguit ingerlariaqqinnissaannut 

aqqutissiuussinerup inatsisip matuma allannguuteqarneratigut 

pitsanngoriartinneqarnissaa Inuit Ataqatigiinnit nuannaarutigaarput. 

Aqqutissiuussineq kommunini Majoriaq aqqutigalugu ingerlanneqareersoq 

maanna ilinniarfinni Namminersorlutik Oqartussat ingerlataanni tamani 

atulissaaq, atuliinnarnanilu pitsaassutsimigut qaffassarneqassaaq, tassami 

aqqutissiuussisut tamarmik ilinniagaqarsimanissamik piumaffigineqalissammata 

aqqutissiuussinerullu pitsaassusissaa periusissiornikkut 

isumannaarniarneqassammat. 

Ilinniarfinni aqqutissiuussisarnermut inatsit 2013-imeersoq immini ajunngilaq. 

2019-imi EU-p Naalakkersuisullu misissuisitsinerata tamanna takutippaa. 

Inatsisilli assigiinngitsutigut periarfissiinera tamakkiisumik iluaqutigineqangitsoq 

sinerissami misissuinerup takutippaa. Misissuinerup kingorna nalunaarusiap 

innersuussutaasa qulit ilaat pingasut inatsimmut maanna 

ilanngunneqartussanngorput, sinnerilu inatsimmut ilanngutinngikkaluarlugit 

nalunaarutit, ilitsersuutit sakkussallu allat aqqutigalugit 

iluarsartuunneqassapput. Neriorsuutigineqartut tamakku sivitsorsaanani 

piviusunngortinneqarnissaat Inuit Ataqatigiinnit kissaatigissavarput.   

Pisariaqarluinnarpoq ilinniarfinni aqqutissiuussinerup sapinngisamik 

pitsaanerpaanissaa, aqqutissiuussisut ilinniarluarsimanissaat qitiusumillu 

piumaffiginnittoqarsinnaanissaa. Taamaaliornikkut inuusuttunnguit ima 

pitsaatigisumik aqqutissiuunneqarsinnaalissapput paasissutissat 

atorluarsinnaasatik ilisimasaqalernertillu iluaqutigalugit namminneerlutik 

siunissartik pillugu aalajangiisinnaalissallutik. 

Naalakkersuisut maanna pisussaaffigilissavaat akuttunngitsumik 

nutartertagassaminnik     periusissiortassallutik. Periusissiaq aqqutigalugu 

aqqutissiuussinermi suliassat salliutinneqartussat 

suliassiissutigineqarsinnaalissapput, naammassineqarnissaallu 

piffissalerneqarsinnaalissalluni.  

Majoriaannaanngitsuni ilinniarfinnili Namminersorlutik Oqartussat ataaniittuni 

tamani, soorlu GUX-ini assigisaannilu, teknikkimik ilinniarfimmi, 

perorsaasunngorniarfimmi assigisaannilu aqqutissiuussinerup inatsimmi 

piumasaqaatit tunngavigalugit ingerlanneqalernissaa toqqissisimanarpoq. 

Ilinniarfiit taamaalillutik piumaffigineqarput iliniarsimasunik 

aqqutissiuussisoqarnissaminnik, nalunaarsuisarnissaminnik pitsaassutsimillu 

aalajangersimasumik piumaffigineqarsinnaalissallutik. 

Taamaalilluta Ilinniartitaanermut inuussutissarsiutinillu siunnersuisarneq pillugu 

Inatsisartut inatsisaata allanngortinneqarnera pillugu Inatsisartut inatsisaannut 

siunnersuut ilinniartitaanermut, kultureqarnermut il.il. ataatsimiititaliamut 

aappassaaneerneqannginnerani suliassanngorlugu Inuit Ataqatigiinnit 

innersuupparput. 

